
Y Pasg: Y Croeshoelio

[Marc 15:22-32]
(Cofiwch bod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm

Dyma’r milwyr yn dod a Iesu i Golgotha, sy’n golygu ‘Lle y Benglog’.

Dyma nhw’n cynnig gwin wedi ei gymysgu â chyffur lladd poen iddo, ond gwrthododd ei gymryd.

Ar ôl ei hoelio ar y groes dyma nhw’n gamblo i weld pwy fyddai’n cael ei ddillad.
Naw o’r gloch y bore oedd hi pan wnaethon nhw ei groeshoelio. Roedd arwydd ar y groes yn dweud beth oedd y cyhuddiad yn ei erbyn. Y geiriau ar yr arwydd oedd “Brenin yr Iddewon.”

Cafodd dau leidr eu croeshoelio yr un pryd â Iesu, un bob ochr iddo.

Roedd y bobl oedd yn pasio heibio yn gwneud sbort am ei ben, ac yn gweiddi pethau cas ato. “Ha! Ti dd’wedodd dy fod ti’n mynd i ddinistrio’r deml a’i hadeiladu eto o fewn tri diwrnod.”
 “Achub dy hun oddi ar y groes yna.”
Roedd y prif offeiriaid a’r arbenigwyr yn y Gyfraith hefyd yn cael sbort ymhlith ei gilydd. “Roedd e’n achub eraill ond dydy e ddim yn gallu achub ei hun.”
Os mai ef yw’r Meseia, Brenin Israel, beth am i ni ei weld yn dod i lawr oddi ar y groes. Gwnawn ni gredu wedyn.

Roedd y lladron hefyd yn dweud pethau cas wrth Iesu.
· Mae yna rhai dyddiadau pwysig sy’n aros yn y cof am byth. Mae rhai pobl yn galw hyn yn, ‘the J.F.K moment’. J.F.K. oedd John F. Kennedy, Arlywydd ifanc, golygus ac enwog America yn y 1960au. Ond, ar 22ain o Dachwedd 1963 cafodd ei saethu i farwolaeth yn Dallas, Texas. Roedd pobl wedi eu syfrdanu. Mae pawb oedd yn fyw yr adeg hynny yn cofio’n union ble roedden nhw pan glywson nhw’r newyddion am farwolaeth erchyll JFK.

· Bu farw y Dywysoges Diana ar 31ain o Awst 1997. Mae pawb oedd yn fyw yr adeg hynny yn cofio’n union ble roedden nhw pan glywson nhw’r newyddion am farwolaeth erchyll Diana mewn damwain car.

· Mae hi’n adeg y Pasg. Pan dych chi’n meddwl am y Pasg be di’r peth cyntaf sy’n dod i’ch meddwl chi? Ydych chi’n meddwl am farwolaeth Iesu ar y groes?
· Dyma glip ffilm sy’n dangos Iesu yn cael ei groeshoelio [dangos y clip ffilm].

· Rydyn ni’n cofio marwolaeth Iesu ar ddydd Gwener y Groglith. Dyma rai adnodau o’r Beibl sy’n disgrifio’r diwrnod:
· Roedd hi tua chanol dydd erbyn hyn, ac aeth yn hollol dywyll drwy'r wlad i gyd hyd dri o'r gloch y pnawn. Roedd fel petai golau'r haul wedi diffodd!
· Roedd y ddaear yn crynu a'r creigiau yn hollti, a chafodd beddau eu hagor.
· Dyma'r daeargryn a phopeth arall ddigwyddodd yn dychryn y capten Rhufeinig a'i filwyr oedd wedi bod yn cadw golwg ar Iesu. Gwaeddodd, “Mab Duw oedd y dyn yma, reit siŵr!”
· Roedd nifer o wragedd wedi bod yn gwylio beth oedd yn digwydd o bell. Roedden nhw wedi dilyn Iesu yr holl ffordd o Galilea i ofalu fod ganddo bopeth oedd arno'i angen.
· Ychydig cyn iddi nosi, dyma ddyn o'r enw Joseff (dyn cyfoethog o Arimathea oedd yn un o ddilynwyr Iesu) yn mynd at Peilat. Aeth i ofyn i Peilat am ganiatâd i gymryd corff Iesu, a dyma Peilat yn gorchymyn rhoi'r corff iddo. Dyma Joseff yn cymryd y corff a'i lapio mewn lliain glân. Yna fe'i rhoddodd i orwedd yn ei fedd newydd ei hun, un wedi ei naddu yn y graig. Wedyn, ar ôl rholio carreg drom dros geg y bedd, aeth i ffwrdd.
· Yn y clip ffilm fe welson ni’r milwyr a’r bobl yn gwneud sbort am ben Iesu; fe welson ni’r arbenigwyr yn y gyfraith a’r Prif Offeiriaid yn dweud pethau cas wrtho – debyg iawn eu bod nhw i gyd yn cofio ble roedden nhw pan fu Iesu farw.
· Roedd y capten Rhufeinig, Peilat, Joseff o Arimathea a’r gwragedd oedd yn gwylio beth oedd yn digwydd, yn sicr o gofio ble roedden nhw pan fu Iesu farw.
· Mae marwolaeth dychrynllyd yn aros yn y cof. Ond, bu farw Iesu droson ni. Dyma eiriau o lyfr Eseia, pennod 53 sy’n sôn am Iesu:
O ran ei olwg, doedd dim yn ein denu i edrych arno; dim oedd yn ei wneud yn arbennig o ddeniadol. 

Cafodd ei ddirmygu a'i wrthod gan bobl; yn ddyn wnaeth ddiodde, yn gyfarwydd â phoen. 

Roedd pobl yn troi eu hwynebau i ffwrdd oddi wrtho; cafodd ei ddirmygu, a wnaethon ni mo'i werthfawrogi. 

Ac eto, cymerodd ein hafiechydon ni arno'i hun, a diodde ein poenau ni yn ein lle. 

Roedden ni'n meddwl ei fod yn cael ei gosbi, a'i guro a'i gam-drin gan Dduw. Do, cafodd ei anafu am ein bod ni wedi gwrthryfela, 

cafodd ei sathru am ein bod ni ar fai. 

Cafodd ei gosbi i wneud pethau'n iawn i ni; ac am iddo fe gael ei guro cawson ni ein hiacháu. 

Dyn ni i gyd wedi crwydro fel defaid — pob un wedi mynd ei ffordd ei hun; ond mae'r ARGLWYDD wedi ei gosbi e am ein pechod ni i gyd. 

Y bwriad oedd ei gladdu gyda throseddwyr, ond cafodd fedd un cyfoethog. Roedd wedi gweithredu'n ddi-drais, a ddim wedi twyllo neb. 

Bydd fy ngwas cyfiawn yn gwneud llawer o bobl yn gyfiawn, 

ac yn maddau eu beiau nhw. 

· Yr hyn sy’n rhyfeddol ydy bod y geiriau wedi eu sgwennu tua 800 o flynyddoedd cyn i Iesu gael ei eni. Roedd Duw wedi dangos i Eseia be oedd yn mynd i ddigwydd – proffwydoliaeth.
· Daeth bob gair o’r broffwydoliaeth yn wir. Mae’n bwysig ein bod ni’n cofio marwolaeth Iesu, ac mi ddylai’r dyddiad aros yn ein cof. Ond, yn fwy pwysig efallai, mi ddylen ni gofio y dydd daeth Iesu yn ôl yn fyw!
· Atgyfododd Iesu ddeuddydd a ôl marw (sef ar y trydydd dydd – y dydd Sul.) Dangosodd ei hun i dros 500 o bobl gwahanol. Roedd yna gannoedd o lygaid -dystion oedd yn gallu dweud yn hyderus bod Iesu Grist yn fyw.

· Amser i ddathlu ydy’r Pasg i Gristnogion. Mae’n wir bod rhaid cofio diwrnod ei farwolaeth, ond mae’n holl bwysig ein bod ni’n dathlu ei atgyfodiad. Mae Iesu’n fyw o hyd, ac yn eistedd ar ei orsedd yn y nef. Unwaith rydyn ni wedi troi ato does dim all ein gwahanu oddi wrtho, dyma eiriau hyderus Paul yn ei lythyr at y Rhufeiniaid:
Dw i'n hollol sicr fod dim byd yn gallu'n gwahanu ni oddi wrth ei gariad e.

Dydy marwolaeth ddim yn gallu, na'r un profiad gawn ni mewn bywyd chwaith. 
Dydy angylion ddim yn gallu, na phwerau ysbrydol drwg. Dim byd yn y presennol nac yn y dyfodol.  
Dim byd ym mhellteroedd eitha'r gofod nac yn nyfnderoedd y ddaear! 
Na, does dim yn y bydysawd yma greodd Duw yn gallu'n gwahanu ni oddi wrth gariad Duw yn ein Harglwydd ni, y Meseia Iesu!
· Gweddïwn: Ein Tad, diolch i ti am dy gariad. Fel rydyn ni’n darllen yn Ioan 3, adnod 16, rwyt ti wedi caru'r byd cymaint nes i ti roi dy unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. Helpa ni i gofio am aberth Iesu ar y groes, ac helpa ni i ddathlu ei atgyfodiad. Amen.

